
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Электрон журнал 1368-сонли гувоҳнома билан давлат рўйхатига олинган. 

Муассис: “SCIENCEPROBLEM S TEAM” масъулияти чекланган жамияти.

aholining ijtimoiy-iqtisodiy ahvolini og‘irlashtirgan. Shuningdek, tabiiy muhitni о‘zgarishiga, 

epidemiologik kasalliklarni kо‘payishiga sabab bо‘lgan. 

Azaldan Turkiston о‘lkasida shaharsozlikka alohida e’tibor qaratilgan bо‘lib, mamlakat 

hududida mahobatli me’moriy obidalar va inshootlar kо‘plab barpo etilgan. Biroq tabiiy ofatlar 

va insoniyat ta’siri natijasida ular bizgacha mukammal asl holicha yetib kelmagan. Jumladan, 

kuchli zilzilalar oqibatida ularga jiddiy zarar yetgan. 1823 yil, 1897 yil, 1902 yil 3 dekabrda 

Andijonda, 1897 yil 5 sentabrda Samarqandda sodir bо‘lgan kuchli zilzilalar insonlar hayotini 

izdan chiqarishi bilan bir qatorda bino va inshootlarni vayron etgan.  

1878 yilda tashkil etilgan Toshkent astronomiya va fizika observatoriyasi ham о‘lkada 

sodir bо‘lgan zilzilalar, seysmik hodisalarni tadqiq etib, 1900-1916 yillar mobaynida 

Turkistonning Andijon, Farg‘ona, Toshkent va boshqa hududlarda kuzatilgan yer silkinishlari 

haqida qimmatli ma’lumotlar bergan[1; 13-б.]. 

1. Ma’lumotlar shuni kо‘rsatadiki, Toshkentda zilzilalar tez-tez sodir bо‘lib turgan. 

Jumladan, Toshkentda 1866 yil iyul oyining oxirida, 1868 yil 23 mart, 1878 yil 18, 21 fevral, 

1883 yilning 19 mart va 15 oktabrida, 1886 yil 17 noyabr, 1888 yil 29 oktabr, 1902 yil 16 aprel, 

22, 31 avgust, 1906 yil 26 yanvar, 23 sentabr, 22 noyabr, 1910 yil 5 noyabr, 22 dekabr, 1911 yil 

21 iyunda zilzilalar kuzatilgan. 1868 yili 23 mart kuni tungi soat 2-15 da bо‘lib о‘tgan zilzila 

oqibatida mahalliy aholi yashaydigan joylardagi vayronalar ostida 15 nafar odam vafot etgan. 

Garchi mustahkam qurilgan bо‘lsa-da, general-gubernator uyi ham tabiiy ofatdan ancha talofot 

kо‘rgan edi. 1878 yili 18 fevral kuni soat kunduzgi 11, 12 da, 21 fevral kuni soat ertalabki 8-20 

da yer silkinishi kuzatilib, u bir necha soniya davom etgan. Toshkentda 1883 yili uch marotaba 

zilzila bо‘lgan bо‘lsa, eng kuchli tebranish shu yilning 15 oktabr kuni sodir bо‘lib, yer ostida 

kuchli gumburlashlar uzoq vaqt eshitilib turgan. 1886 yil 17 noyabrda ertalab soat 9 va 10 lar 

orasida bо‘lib о‘tgan zilzilaning kuchi yuqori bо‘lib, Toshkent shahrining mahalliy aholi 

yashaydigan qismida 7 ta uy, 2 ta ayvon, 5 ta otxona, 40 ta devor vayron bо‘lgan va 3 ta masjid 

buzilib ketgan. Shaharning ruslar yashaydigan qismida ham binolar zararlangan. Shuningdek, 

tabiiy ofat natijasida bir qizaloq nobud bо‘lgan[2; 482-483-б.]. 

1888 yil 16 noyabr kuni Turkiston general-gubernatorligining bir nechta hududida 

uncha kuchli bо‘lmagan zilzilalar sodir bо‘ladi. Zilzila oqibatida Toshkentdagi binolarga va 

shahar aholisiga umuman zarar yetmagan. Samarqandda yer osti tebranishlari juda sust, ya’ni 

deyarli his qilinmagan. Faqatgina Xо‘jand uezdi hududida rо‘y bergan yer silkinishida ayrim 

davlat idoralari binosi talofat kо‘rgan. Ayniqsa, Kastakoza pochta stansiyasi va uezd 

boshqarmasi, shuningdek, mahalliy aholining bir necha uylari kо‘proq zararlangan. 15 kishi 

nobud bо‘lgan, 13 kishi jarohatlangan[3].  

1897 yilning 25 sentabridan 26 sentabriga о‘tar kechasi sodir bо‘lgan zilzila natijasida 

Mingtepa volostining Tojik qishloq jamiyatiga qarashli Tojik qishlog‘idagi Eshon Muhammad 

Ali Xalfa Hoji Usta Masobirov (Dukchi Eshon) masjidining yangidan qurilayotgan minorasi 

maktabxona ustiga qulagan va buning oqibatida uch kishi halok bо‘lgan[4].  

1897 yil 5 sentabrda kechki soat 800da О‘shda avvaliga tuproq chayqalishidan boshlanib, 

keyin tebranishga о‘tgan va kamida 20 soniya davom etgan anchagina kuchli zilzila kuzatilgan. 

Yer ostidan shovqin eshitilmagan. Kechki soat 1000dan 15 daqiqa о‘tganda tebranish yanada 

kо‘proq kuch bilan takrorlangan, binolarga shikast yetmagan[5].  

Ma’lumotlarga kо‘ra, 1901 yilga qadar Turkiston о‘lkasida zilzilalarni qayd etish 

mahalliy observatoriya tomonidan yuritilmagan. Aynan shu yildan boshlab, seysmik asboblar 

о‘rnatilgandan sо‘ng, zilzilalarni qayd etish ilmiy kо‘rinishga ega bо‘lgan. Toshkent 

observatoriyasi mutaxassislari tomonidan 1901 yildan 1907 yilgacha qilingan hisobotlar 

bо‘yicha, Toshkentda bevosita sezilgan zilzilalar yangicha uslubda aniqlangan. 

1902 yil 3 dekabr kuni ertalab soat 10 da sodir bо‘lgan zilzila Andijon shahrini butkul 

yer bilan yakson qilgan. Zilzila oqibatida moddiy zarar taxminan 11.933.806 rublgacha deb 

hisoblangan. Bu ofat 4652 nafar aholining, asosan mahalliy aholining hayotiga zomin bо‘lgan. 

Yer qimirlashidan oldin Andijonning ruslar yashaydigan qismida 123 ta xususiy uy va mahalliy 

aholi istiqomat qiluvchi qismida 10000 tagacha uy-joy mavjud bо‘lib, ularda 50000 nafargacha 

aholi istiqomat qilgan[6; 175-б.]. 

Andijon shahri va uning atroflarida sodir bо‘lgan zilzila oqibatlarini bartaraf etish, tabiiy 

ofatdan zarar kо‘rgan aholiga yordam kо‘rsatish borasida qator chora-tadbirlar amalga 

oshirilgan. 1902 yil 6 dekabrda Marg‘ilon shahar boshlig‘ining Farg‘ona viloyati harbiy 

gubernatoriga yо‘llagan bayonotida Marg‘ilon shahar g‘aznasidan 25 ming rubl pul mablag‘lari 

olinib, undan 20 ming rubl mablag‘ni Andijon va Marg‘ilon uezdi tub aholisiga yordam sifatida 

ishlatish hamda 5 ming rubl mablag‘ni Andijonning rus qismida yashovchilarga ishlatishga 

ruxsat berganligi qayd etilgan. Mazkur yordam asosan oziq-ovqat mahsulotlarini muhtoj 

aholiga yetkazish, imkoni tug‘ilsa, ularga kiyim-kechak va isitish bо‘yicha yordam kо‘rsatishga 

mо‘ljallangan[7]. 

Zilzila oqibatida aholi qishgi mavsumda boshpanasiz, oziq-ovqatsiz, kiyim-kechaklarsiz 

qoladi. Bunday og‘ir falokat tufayli aholiga yordam berish uchun Andijonning rus aholisi 

yashaydigan qismida rohib Aristotelev, katta shifokor Fegler, soliq inspektori Vetberg, yer 

о‘lchovchi Starikov, veterinar Kurovskiy, shahar deputatlari Penskiy va Korovayevlar, 

Penskaya va Starikova xonimlari ishtirokida qо‘mitalar tashkil etilgan. Mahalliy qismda va 

volostlarda tub aholi xohishiga kо‘ra, obrо‘-e’tiborli mahalliy aholi vakillaridan qо‘mitalar 

tuziladi. Qо‘mitalar ichidan bir guruh yetakchi rahbarlar bо‘lgan[8].  

1902 yil 3 dekabr zilzilasining Andijon shahri binolariga ta’sirini о‘rganish uchun 

ma’muriyat shaharning ruslar yashaydigan qismi binolari, temir yо‘l stansiyalari, qal’a va 

mozorlari hamda “Juma”, “Abdurahmon Oftobachi”, “Musulmonqul” masjid va madrasalarini va 

ushbu hududga olib keluvchi yо‘l о‘tgan tumanni kо‘zdan kechirgan. Guvohlarning deyarli 

barchasi zilzila keskin silkinish va zarbalar shaklida sodir bо‘lganligini ta’kidlashgan. 

Qolaversa, binolarning zararlanganlik darajasi va qulashi buni tasdiqlagan. Zilzila oqibatlarini 

о‘rgangan mutaxassislar “3 dekabrda sodir bо‘lgan zilzilaning bergan achchiq sabog‘idan xulosa 

chiqarib, kelajakda Andijon hududlarida xom g‘ishtli devordan uy qurishdan butunlay voz 

kechishga tо‘g‘ri keladi”[9] deb xulosa chiqarishgan. Mustamlakachilik siyosatining achinarli 

kо‘rinishlaridan biri bu mahalliy aholiga nisbatan past nazar bilan qarash bо‘lib, bu holatni 

Andijondagi zilzila natijasida yaqqol kо‘rish mumkin. Xususan, zilzila sodir bо‘lgan Farg‘ona 

viloyatida asosan rus aholisiga katta yordam berilganligi, Qizil Xoch tashkiloti tomonidan 30 ta 

yuk tashish vagonlariga barcha qulayliklarni yaratib, Andijon uezdidagi rus aholisiga 

topshirilganligi[10] Rossiya imperiyasi va Turkiston general-gubernatorligining vaziyatga 

adolatsizlarcha yondashganligini isbotidir. Qolaversa, tabiiy ofatning qish faslida bо‘lganligini 

inobatga oladigan bо‘lsak, uy-joylari vayronaga aylangan mahalliy aholi vakillari sovuqdan 

qattiq aziyat chekishgan. 

1903 yil 13 fevralda Turkiston general-gubernatori, general-leytenant N.A. Ivanov 

imzosi bilan Peterburgga Harbiy vazir nomiga jо‘natilgan xatda Andijondagi yer qimirlashi 

natijasida talofat kо‘rgan aholiga boshqa hududlardan moliyaviy va insonparvarlik yordami 

kо‘rsatilganligi qayd etilgan. Jumladan, 1902 yil 3 dekabr kuni Andijonda sodir bо‘lgan zilzila 

oqibatida zarar kо‘rgan hududlardagi vayronalarni tiklash, insonlarga yordam kо‘rsatish 

maqsadida Xiva xoni andijonliklar foydasiga 2 ming rubl, Asfandiyor Tо‘ra esa 500 rubl xayriya 

qilgan. Bundan tashqari, xonlik aholisi tabiiy ofatdan zarar kо‘rganlarga uch ming rubl 

miqdoridagi mablag‘ni tо‘plab bergan. Buxoro amirligi tomonidan ham uch ming rubl 

miqdorida xayriya yordami kо‘rsatilgan. Xiva va Buxoro hukumatiga xayriya ishlarini amalga 

oshirganliklari uchun general-gubernatorlik tomonidan minnatdorchilik bildirilgan[11; 214-

б.].  

E’tirof etish lozimki, о‘zbek xalqi azaldan olijanob fazilat va qadriyatlarga ega bо‘lib, buni 

Andijondagi zilzila misolida ham kо‘rish mumkin. Jumladan, Farg‘ona viloyatiga xususan, tabiiy 

ofatdan jiddiy zarar kо‘rgan hududlar uchun Xiva va Buxoro hukumati hamda aholisi 

tomonidan moliyaviy va insonparvarlik yordamlarining kо‘rsatilishi xalqimizning yuksak 

ma’naviy fazilatining yaqqol kо‘rinishidir.  

Arxiv hujjatlariga kо‘ra, 1907 yil 8 oktabrda Turkiston general-gubernatoriga 

Samarqand viloyati harbiy gubernatori tomonidan Samarqandda 8 oktabrda sodir bо‘lgan 

Rossi-Forel shkalasi bо‘yicha mahalliy kuzatuvlarda aniqlangan zilzila kuchining 

kо‘rsatkichlari va tabiiy ofatdan keyingi holat tо‘g‘risida hisobot berilgan[12]. 

Samarqandda yer qimirlashi ertalab sodir bо‘lganligi uchun ham sarosima holati 

kuzatilmagan. Shunga qaramay, hamma odamlar kо‘chaga yugurib chiqqan. Harbiy gubernator 

yordamchisining xabariga kо‘ra, “zilzila vaqtida viloyat qamoqxonasida mahbuslar juda qо‘rqib 

qolgan. Chunki qamoqxona nazoratchilari va navbatchilar hammasi tashqariga yugurib chiqib 

ketishgan. Ushbu vaziyatda kichik nazoratchi Ivan Parshakov mardlik kо‘rsatib, mahbuslarni 

tashqariga olib chiqqan”[13]. 

Samarqand shahrining ruslar yashaydigan hududida zilzila oqibatida hech kim zarar 

kо‘rmagan, ammo shaharning mahalliy aholi yashaydigan qismida qurbonlar kuzatilgan. 

Jumladan, zilzila vaqtida Xabasi mavzesida mahalliy aholi vakili U.Sadiqboyeva о‘zining eski 

kulbasida bо‘lib, birinchi silkinishdan sо‘ng u tashqariga yugurib chiqayotganida ustiga 

omborxonaning devori qulashi oqibatida halok bо‘lgan. Marhumaning tanasi butunlay mayib 

holda chiqarib olingan. Shuningdek, yer silkinishi vaqtida buxorolik yahudiylar mavzesida 

yashovchi Xanna Xafizova mavzedagi kо‘cha bо‘ylab ketayotganida uchib kelgan g‘isht uning 

bosh chanog‘i yorilishiga olib kelib, bu uning bir lahzada hayotdan kо‘z yumishiga olib kelgan. 

Shaharda boshqa qurbonlar bо‘lmagan[14; 235-б.]. 

Samarqandda sodir bо‘lgan tabiiy ofatning birinchi 2 ta kuchli silkinishlaridan keyingi 

silkinishlar aholini sarosimaga solib qо‘ygan. Hattoki, keyinchalik bundan ham kuchli dahshatli 

yer qimirlashi kelishi mish-mishlari tarqalib ketgan. Mahalliy ma’muriyat aholini tinchlantirib, 

ularni fikri xato ekanligini tushintirishgan, aholi biroz bо‘lsa-da, sarosimadan qaytgan.  

Birinchi silkinishdan sо‘ng amalga oshirilgan tekshiruvlardan sо‘ng, uezd boshqarmasi 

binosi, Qizlar gimnaziyasi binosi, G‘aznachilik binosi, Amir Temur maqbarasining masjidi, 

Ruhobod masjidi, Ulug‘bek minorasi kabi davlat va xususiy binolar jiddiy zarar kо‘rganligi 

aniqlangan[15]. Shuningdek, mahalliy va rus mavzelarida kо‘plab uylarga darz ketgan, ularda 

suvoqlar kо‘chgan. Kо‘pchilik eski ombor, kulba, paxsa uylar buzilib ketgan. Sherdor 

masjidining taxminan 3 kv. sajen yuzasiga ega gumbazi, Bibixonim gumbazi esa qisman qulab 

tushgan. Barcha buyumlar va materiallar mutavvaliga topshirilgan. Qulab tushgan 

materiallarni о‘g‘irlanishdan asrash uchun qо‘riqlash yо‘lga qо‘yilgan[16].  

1910 yili 5 noyabrda Toshkentda soat kechki 8 dan 7 daqiqa о‘tganda qattiq gumburlash 

bilan birga kuchli yer qimirlashi kuzatilgan. 1910 yilning 22 dekabrida ertalabki soat 400dan 4 

daqiqa о‘tganda qattiq yer silkinishlari sodir bо‘lib, u uxlab yotgan fuqarolarning nafaqat 

uyg‘onishlariga, balki, qо‘rquv bilan sakrab о‘rinlaridan turishga majbur qilgan. Ularning 

kо‘plari qо‘rquvdan yugurib kо‘chaga, hovliga ichki kiyimda yoki ustilariga yopinchiqlar yopib 

olgan holda chiqishgan edi. Osilib turgan lampalar tebranib, uzun mayatnigi bor soatlar tо‘xtab 

qolgan, idish-tovoqlar jaranglagan edi. Vokzal oldidagi ba’zi binolarda bilinar-bilinmas yoriqlar 

paydo bо‘lgan. Bu zilzilaning kuchi Rossi va Forel shkalasi bо‘yicha 5 ball deb baholangan. 

Toshkent shahrida 1911 yil 21 iyunda kechki soat 600dan 11 daqiqa о‘tganda sodir bо‘lgan 

zilzilaning ham kuchi 5 ballni tashkil etgan[17; 483-б.]. 

Milliy taraqqiyparvar tomonidan ham gazetalarda, xususan, “Sadoi Farg‘ona” gazetasi 

sahifalarida mintaqada sodir bо‘lgan zilzilalar haqida ma’lumotlar berib borilgan. Jumladan, 

1914 yilning 26 may dushanba kunida Toshkentda zilzila bо‘ladi. “Yerning harakatidan og‘ir 

narsalar ham yerga tushdi, yiqildi. Zilzila bо‘lur oldidan yer ostidan qaldiramoq dovushlari ham 

eshituldi”[18] deb yozilgan. Gazetada 1914 yilning 3 iyun kuni kechasi Olma-Otada[19], 1914 

yilning 2 iyul kuni kunduzi Hо‘qandda ham zilzila[20] sodir bо‘lganligi bayon etilgan.  

Umuman olganda, Turkiston о‘lkasida sodir bо‘lgan zilzilalar aholining ijtimoiy-

iqtisodiy hayotiga jiddiy ta’sir kо‘rsatmasdan qolmagan. Kо‘plab bino va inshootlar zarar 

kо‘rgan. Insonlar, chorva va boshqa turdagi jonzotlar nobud bо‘lgan. Tabiiy ofat natijasida 

zilzila sodir bо‘lgan hududlardagi ekologik va epidemiologik muhit izdan chiqqan. 

